
Á MESA DO PARLAMENTO

O Grupo Parlamentar de En Marea, a iniciativa dos seus deputados Paula Vázquez Verao e Luís Villares Naveira, ao abeiro do establecido no artigo 160 do Regulamento da Cámara, presenta a seguinte Proposición non de lei para o seu debate na Comisión 5.ª
EXPOSICIÓN DE MOTIVOS

Contar con recursos de conciliación en todo o territorio debe ser unha prioridade do goberno dun País socialmente avanzado, máis cando se trata dunha nación en grave regresión demográfica. 

As políticas de apoio ás familias, nun sentido progresista, deben estar sustentadas en garantir servizos públicos universais de calidade na atención á infancia de 0 a 3 anos.

O primeiro ciclo de Educación Infantil tense constituído nun dos principais recursos para a conciliación da vida laboral e familiar de moitas nais e pais. Tendo en conta que unha das barreiras para lograr a plena incorporación da muller á vida laboral activa a constitúe o reparto do tempo dedicado ao coidado das fillas e fillos entre pais e nais é  necesario fomentar servizos de cobertura universal como forma de promover a incorporación laboral feminina.
Pero, ademais deste carácter de apoio ás familias, as estatísticas mostran que a escolarización temperá mellora o rendemento académico, así que a educación infantil é un factor básico de equidade clave para compensar desigualdades de partida e contribúe a mellorar o posterior éxito escolar. O ensino na primeira infancia é un dereito.
Falando só do aspecto da conciliación, a apertura de escolas infantís en parques empresariais, entende En Marea que debe ser definida en colaboración con patronal e sindicatos e que debe supoñer a implicación das propias empresas na dotación destes recursos.

As Escolas Infantís en contornas laborais, son xa unha realidade que facilita a vida tanto ás empresas, como ás persoas empregadas que se benefician de este servizo. A implantación de Escolas de Educación Infantil nos centros de traballo reduce o absentismo e aumenta a motivación das nais e pais traballadores que gañan en tranquilidade ao ter aos seu fillos e fillas preto e aumentar o tempo que pasan con eles e elas.  

Por outra parte, unha verdadeira filosofía de aposta pola conciliación, debería ter como consecuencia que o Parlamento e a Xunta creasen recursos de conciliación nos edificios públicos, para o seu propio persoal.
Ademais, o recurso de casas niño no rural non debe estenderse sen unha planificación territorial, tendo en conta o resto de recursos de conciliación e no marco dun plan educativo para a primeira infancia. 

Por todo o exposto o Grupo Parlamentar de En Marea presenta a seguinte Proposición non de lei para o seu debate na Comisión 5.ª:

O Parlamento de Galicia insta á Xunta de Galicia a:
1. Elaborar, por parte das Consellerías de Política Social e de Educación, un Plan para a actualización e consolidación da rede galega de prazas públicas de escolas infantís e casas niño, en colaboración cos concellos, de xeito que en 2020 se dea cobertura a todo o territorio galego con prazas públicas de Educación infantil.
2. Elaborar en colaboración con patronal e sindicatos un Plan de Escolas Infantís vinculadas ao mundo do traballo que dea resposta ás necesidades de conciliación entre a vida laboral e familiar da clase traballadora.

3. Elaborar en colaboración cos sindicatos máis representativos no ámbito da Xunta un Plan de Escolas Infantís vinculadas aos seus centros de traballo que dea resposta ás necesidades de conciliación entre a vida laboral e familiar das e dos traballadores públicos e de todo o persoal de empresas externas que desenvolvan a súa xornada laboral en centros da Xunta de Galicia.

4. Abrir unha Escola de Educación Infantil para as fillas e fillos de deputados e deputadas e de todos os traballadores e traballadoras que desenvolven a súa actividade laboral nas dependencias do Parlamento e da Defensor/a do Pobo.
Santiago de Compostela, 9 de marzo de 2017.

